
ОҚЫТУШЫСЫ 

Заң саласындағы патриоттық тəрбие беру мəселелері 

Аннотация. Мақалада автор мамандарды патриоттық тəрбиеге дайындығын 
қарастырады. 

Ерте заманда қазақтың тілінде «Патриотизм» деген сөз болмаған. Бұл ұғым Қазан 
төңкерісінен кейін сөз қорымызға енді.  

Патриотизмнің негізгі мағынасы əр азаматтың ұлтын, Отанын сүюден туындайды. 
«Патриотизм» — гректің сөзі. Оның қазақшасы — жерлес, отандас дегенді білдіреді, яғни 
Отанын, ұлтын сүю, оны жаудан қорғау1. 

Қандай бір халық болмасын отанын, елін, жерін сүймейтіні жоқ. Соның ішінде қазақ 
халқы да жалпы шығыс, оның ішінде түркі тілді халықтардай отанын, жерін, суын, 
табиғатын сүюге жастарды тəрбиелеу көне заманнан өзімен бірге дамып келеді. 

Бірақ кешегі кеңес заманында таза ұлттық патриоттық тəрбиені жалпы кеңестік 
патриоттық-интернационалдық тəрбиемен алмастырды. 

Біз интернационалдық (ұлтаралық татулық) тəрбиені жоққа шығармаймыз. Қазақстан 
жағдайында тəрбиенің бұл саласы бүгінде де қажет. Бірақ патриоттық осы тəрбиенің 
түпқазығы болуы тиіс. 

Қазақстандық патриотизм, қазақстандық интернационализммен, яғни қазақстандық 
отансүйгіштік қазақстандық ұлтаралық татулықпен байланысты деген ұғымды білдіреді. 
Оның түбінде ұлттық жəне мемлекеттік идеология жатыр. Біз осының бəрін қатар алып 
жүруіміз керек. Ұлттық идеология дегеніміз — Қазақстанда тұрып жатқан əр ұлттың 
мəдениеті, салт-дəстүрі, тілі, діні, тарихынан туындайтын көзқарас. Бірақ қазақтың ұлттық 
идеологиясы осының көшбастаушы болуы тиіс. Оған негізінен қазақ азаматтары атсалысуы, 
көш бастауы керек. Ал мемлекеттік идеологиямыз — ол қазақстанда тұрып жатқан 
халықтардың мүддесінен туындаған мемлекет саясаты. Дəлірек айтсақ, «Идеология (идея 
жəне логия) — таптар мен əлеуметтік топтардың мүдделерін білдіретін қоғамдық сана, саяси, 
құқықтық, философиялық, моральдық, эстетикалық жəне діни көзқарастар мен теориялық 
идеялардың жиынтығы»2. 

Қазақстан Республикасының Президенті Н. Ə. Назарбаев өзінің «Нұрлы жол – 
болашаққа бастар жол» атты Жолдауында біз Жалпыұлттық идеямыз — Мəңгілік Елді басты 
бағдар етіп, тəуелсіздігіміздің даму даңғылын Нұрлы Жолға айналдырдық. Қажырлы еңбекті 
қажет ететін, келешегі кемел Нұрлы Жолда бірлігімізді бекемдеп, аянбай тер төгуіміз керек. 
Məңгілік Ел — елдің біріктіруші күші, ешқашан таусылмас қуат көзі. Ол «Қазақстан – 2050» 
Стратегиясының ғана емес, XXI ғасырдағы Қазақстан мемлекетінің мызғымас идеялық 
тұғыры! Жаңа Қазақстандық патриотизм дегеніміздің өзі — Мəңгілік Ел! Ол — барша 
Қазақстан қоғамының осындай ұлы құндылығы3. 

Президент Н. Ə. Назарбаевтың «Тарих толқынында» деген еңбегінде негізінен түркі 
тектес халықтардың, оның ішінде түркі мəдениетіне, қазақ топрағында түрлі діндердің 
болғанын айтқан. Бұл еңбек қазақстандық ұлттық, ұлтаралық татулықтың, қазақстандық 
патриотизмнің темірқазығы іспеттес4. 

Тəрбиенің негізі, оның мақсаты, міндеті, мазмұны, түрі, құрылымы, əдісі, тəсілі, 
заңдылықтары, принциптері, құралдары бар. Сол сияқты қазақстандық патриотизмнің 
мақсат, міндеті, түрі, əдіс-тəсілі бар. Егер патриоттық тəлім-тəрбиемізде осы негіздер 
болмаса ол жай сөз болып қалуы мүмкін. Өзін-өзі білмеген адам өзінің кім екенін түсінбейді.  



Қазақстандық патриоттық тəрбие бүгінгі өмірден оқшауланбайды, қайта жаңа өмірмен 
қауышып ұлттық тəрбиеге жаңа мəн береді. Ұлттық тəрбие дегеніміз — ол оқшаулану емес, 
керісінше ұлттық тəрбие үлгілерімен əлемдік идеяларды қабылдап, ненің тозық, ненің озық 
екенін тани білу, өрісі, дүнитанымы кең азаматтарды тəрбиелеуге мүмкіндік болады деп 
түсіну қажет жəне солай да.  

Бүгінгі Егеменді Қазақстанның жағдайында патриотизм, ұлтаралық татулық жаңа 
мағынаға ие болып отыр. Себебі Қазақстанды Отаным деп білетін əрбір Қазақстан азаматы 
Қазақстанды сүйіп, соның азаматы болу, Қазақстанды қорғау, Қазақстанның дамуына, 
өркендеуіне өз үлесін қосу міндетті. Мұны, əсіресе, қазақ ұлт өкілдерінен басқа ұлт өкілдері 
жақсы ұғынуы тиіс. «Қос азаматтық», «Қос тілдік» деген ұғымнан арылу. Біз мұнда түгелдей 
орыс тілінен бас тартып отырғанымыз жоқ. Орыс тілі арқылы батыс мəдениетін игеруіміз 
тиіс. 

Еліміз тəуелсіздік алғалы жас ұрпақ бойында патриоттық сананы қалыптастыру, ол үшін 
патриоттық іс-əрекет ұйымдастыру, отбасы, балабақша мен мектептердегі оқу-тəрбие 
процесінде патриоттық тəрбие беруді жетілдіру қажеттілігі туып отыр. Сондықтан, жас 
ұрпаққа патриоттық тəрбие беруде бұрынғы тəжірибе мен бүгінгі практиканы жəне болашақ 
жоспарларды байланыстыру қажет. Сонда ғана жастардың бойына ұлттық, патриотизм 
сезімін қалыптастыруға қол жетеді. Ұлттық, патриотизм — жеке тұлғаның өз халқына деген 
сүйіспеншілігі. Əрине, ол адамның ерекшелігі, тегі, қоныстанған мекені, тарихи дəстүрі 
сияқты категорияларға байланысты əртүрлі деңгейде көрініс береді. Соған қарамастан, осы 
рухани ерекшеліктерді білу, оны қазіргі жастардың бойында қалыптастыру — патриоттық 
тəрбиенің негізгі мақсаты деп есептеуге болады. 



Резюме 
В статье рассматриваются вопросы патриотического воспитание специалистов. 

 

Resume 
The article deals with the patriotic education of professionals. 

